
Кирлĕ мар мана костыль-туя та —

Манăн ал-уран тĕрекĕ çук.

Кимĕри пек эп хама туятăп

Урапаллă креслăра ку чух.



Сар хĕвеллĕх витĕр çил лăпкать-и —

Эп канса çӳретĕп улăхра.

Манăн «урапа» хыçне тăрать те

Йăмăкăм тĕксе çӳрет вара.



Ĕмĕр сипленми чирпе выртса, эп

Тăрас çук тесе кам калĕ-ха?

Çывăх çыннăн ăшшине туйса, эп

Юррăмпа хупларăм хурлăха.



Савăк çак тĕнче ман кăмăла та,

Вăл пин сасăпа, тĕспе пуян.

Чакăр пĕтнĕк шăршипе сывлатăп,

Çĕкленет шыв леш енче тусан.



Тăр инçет. Сукмакĕ — илĕртӳллĕ.

Йăмăкăм, илсем тарна шăлса!

Пурпĕрех-çке ун утти хĕрӳллĕ,

Тĕртнĕ май пырать тĕк-тĕк утса.



Пурçăн вырăнне çире шур пир ун,

Йӳнĕ брошь ялтрать кĕпи çинче...

Çакăн пек çынсем пурах-тăк пирĕн,

Чăнахах илемлĕ çут тĕнче!

